PRVA DJEČIJA KNJIGA NA NAŠOJ OPĆINI
Rahmana Kolenda, učenica petog razreda 

Zbirka pjesama „Šareni mali svijet“

                            O Rahmi i mom zamišljenom projektu

Kada sam prvi put primijatila crnokosu slatku djevojčicu u posljednjoj klupi, odmah sam znala da se razlikuje od ostale djece. Krupne, radoznale  sanjalačke oči upijale su svaku moju izgovorenu riječ.  
Ubrzo su se moje sumnje obistinile. Postala je član literarne sekcije i  njene pjesme su se našle na panoima i objavljene su putem školskog razglasa.
Oduševila je i djecu i nastavnike.
Nakon izvjesnog vremena djevojčica mi je donijela pjesme „Sanak“ i „Sekina tuga“. Posvetila ih je svom petogodišnjem  braci Almedinu, koji boluje od cerebralne paralize.

Čim sam ih pročitala, odlučila sam  da ću naći mogućnost da Rahmine pjesme ugledaju svjetlost dana.

Zapravo, ideja za ovakav projekat  potekla je iz  moje duboke ljudske potrebe da podržim ovu talentiranu pametnu djevojčicu, da pokušam uz pomoć ljudi dobrog srca  makar  malo pomoći njenom bolesnom bratu i za trenutak toj porodici uljepšati život. 

Odlučila sam najprije zamoliti za pomoć načelnika  naše Općine.  
Pročitala sam mu nekoliko njenih pjesama i moram priznati da me pri prvom susretu  oduševio. Kazao je da se ništa ne brinem i da takvo dijete zaslužuje podršku. Toga dana sam nazvala književnicu Feridu Duraković i zamolila je da pročita Rahmine pjesme. Na, moje veliko iznenađenje rekla je da će iako je veoma  zauzeta, to odmah uraditi. Za nekoliko dana dobila sam pohvale i  potvrdu da Rahmine pjesme mogu da se štampaju. Bila sam beskrajno sretna.
Pomislih. Kakva bi to dječija knjiga bila, a da nema ilustracija?!

Predložila sam djeci talentiranoj za crtanje da urade ilustracije. Njih četvoro: Almira Dulić, Amir Jasika, Azra Mustafić i Amer Fišo su se dobrovoljno prijavili i vrlo brzo sam dobila predivne crteže. Rahma je također uradila nekoliko ilustracija. Naslovnu stranu je uradila prof. Emina Japalak, naša bivša učenica.
 Sve se odvijalo munjevitom brzinom.  Činilo mi se da to sanjam. Pomalo sam se plašila da će kad otvorim oči nakon kratkog sna i neprospavanih noći sva ta čarolija nestati.

Draga djeco, 
Ostaje mi samo da vam kažem još nešto o samoj knjizi. 

Knjiga ima veoma lijep naslov „Šareni mali svijet“ (Sadrži 88 pjesama razvrstanih u 8 pjesničkih ciklusa - ukrašenih sa  38 ilustracija koje prate lijepe i mudre misli i poruke o dječijim pravima i dužnostima). 

Nastala je kao rezultat Rahmine želje da pomogne svom bolesnom bratu. Dakle, novac koji prikupimo prodajom  knjige će se koristiti za liječenje Rahminog brata Almedina.

Njen svijet je šarolik, realan kada predstavlja  drage ljude,  maštovit kad pjeva o životinjama i vedar kad pjeva o ljepoti našeg Tarčina, Bjelašnice i dječijim snovima i igrarijama. 
To potvrđuju riječi pjesnika Mirka Vukovića koji u recenziji „Zbornika festivala dječije poezije“ Banja Luka, 2008  kaže: 
„Rahmana Kolenda iz Tarčina   u snažnom lirskom uzletu, u pjesmi Bjelašnica, pjeva: Iznad moga/Malog sela/Protegla se/ Gorda bijela//Zaparala u visine/Plavom nebu/Da se vine. A ništa nisu manje impresivne njene, vanredno maštovite, pjesme o životinjama - Žaba tužibaba, Medina ženidba itd. 

Recenziju za „Šareni mali svijet je napisala poznata književnica Ferida Duraković, a  knjigu osmislila i uredila  Fadila Mešanović, nastavnica bosanskog jezika i književnosti. 

Štampanje knjige omogućila je Općina Hadžići na čelu sa načelnikom. Ovom prilikom se najtoplije zahvaljujem gospodinu Hamdi Ejuboviću i  gospodinu  Enesu Kaziću. Također se zahvaljujem Aziru Kaziću i našem sekretaru Mirsadu Tufi koji mi je sve vrijeme bio velika podrška u realizaciji ovog projekta. 
Posebnu zahvalnost upućujem našoj dragoj Feridi Duraković na pomoći i podršci u realizaciji ovog projekta. Dragi čitaoci, unaprijed zahvaljujem svima vama koji ćete kupiti ovu knjigu. Sasvim sam  sigurna da će vam se dopasti.
Rahminim pjesmama je oduševljen i poznati književnik Željko Ivanković, koji joj je napisao predivno pismo u kojem se između ostalog zahvalio za njenu  pjesmu „Dva oblačka“ inspirisanu njegovom pričom iz Čitanke za 5.r.
Evo nekoliko rečenica iz tog pisma:
„Želim ti ovim kratkim pisamcetom izraziti svoju duboku zahvalnost za nekoliko stvari: prvo, zato što si posvetila svoje  vrijeme čitanju moje priče; drugo zato što što Ti se ta priča dopala; treće, što Te inspirirala da sama napišeš pjesmu; četvrto što ti je pjesma veoma dobra... 

  Radujem se da pišeš pjesme, a neke sam i vidio i moram Ti priznati da su dobre, lijepe, uspješne...Da si darovita djevojčica i da se nadam da ćeš nastaviti i dalje pisati. Ne znam smijem li Ti dati jedan mali savjet ?

Dobro! Za dobro  pisanje, dobro je i važno čitati. Čitati dobre i lijepe knjige! Vidim po tvojim pjesmama da čitaš i samo tako nastavi. Čitanje i pisanje su tijesno povezani.“

                                                        Napisala: Fadila Mešanović, nastavnica 

RAHMANA KOLENDA
 O MENI ...
Dragi moji drugari i drugarice, poštovani  ljubitelji pisane riječi!

Željela bih  da vam kažem nešto o sebi. Idem u šesti razred i veoma volim da čitam. Pišem pjesme od drugog razreda. Moj talent je prva primijetila  nastavnica bosanskog jezika i književnosti Fadila Mešanović. Svakodnevno sam donosila svoje pjesme, ona ih je čitala i  uvijek rekla šta je dobro, a šta bih trebala popraviti. Poslušala sam je i kao nagradu sam od nje dobijala na poklon prelijepe knjige.

Neke su bile za djecu, a za neke je rekla: „ Pročitaj i ove. Možda nećeš  baš sve razumjeti jer si mala. Važno je da čitaš i da bogatiš svoj rječnik, pa će i tvoje pjesme biti zrelije i uspješnije“.

 I, zaista, bila je u pravu! 

Da se svaki veliki trud i rad isplati, potvrdili su i moji prvi značajni uspjesi.
Do sada sam napisala više od 300 pjesama.

Inspiraciju za svoje pjesme pronalazim u svemu što me okružuje: ljudi, priroda, životinje... Pišem kada sam sretna i kad sam tužna. 
I dok pišem, osjećam veliku radost i zadovoljstvo. Zato, vam na kraju želim poručiti: 
Kroz život se radujemo, patimo, postižemo uspjeh a katkad i neuspjeh. Tri su stvari veoma bitne: to su kućni odgoj, učenje—obrazovanje i da imate nekoga ko će vam nesebično pomagati, podržavati i boriti se za vas kao što ja imam  svoje roditelje i moju dragu nastavnicu Fadilu. Ja sam čitala i pisala, a ona je od mojih razigranih stihova napravila pravu knjigu koju smo nazvali po jednom od osam pjesničkih ciklusa „Šareni mali svijet“. Ostvarila sam svoj veliki san. Sigurna sam da i među vama ima onih koji su talentovani za pisanje, pjevanje ili za nešto drugo. 

Zato, budite uporni i istrajni u ostvarivanju svojih ciljeva;  čitajte, obrazujte se, i uspjeh zasigurno  neće izostati!
Iz srca jedne djevojčice iskrena zahvalnost:  mojoj nastavnici Fadili, direktoru Osmanu Kazazoviću, sekretaru Mirsadu Tufo, načelniku Općine Hamdi Ejuboviću, njegovom pomoćniku Enesu Kaziću, našim poznatim književnicima Feridi Duraković, Željku Ivankoviću.  
Zahvaljujem se također gospodi Vahidu Alađuzu i Amaru Helaću, gospodinu Emiru Vučijaku i gospođi Selmi Muzaferiji-Kapić iz 5 plusa),  zatim prof. Bosanskog jezika i književnosti Emini Japalak koja je prekrasno uradila crtež za naslovnu stranu te mojim drugarima na prekrasnim crtežima i, naravno,   Emini Tufo koja je uvijek spremna da zapjeva i da naša poetska druženja učini    ljepšim i veselijim!   
Posebno veliko hvala našem  nastavniku Informatike Mehmedaliji Salihoviću koji nam je mnogo pomogao u tehničkoj pripremi  moje prve knjige poezije kao i za mnogobrojne književne konkurse na koje šaljem svoje pjesme.
PROMOCIJA  ZBIRKE „ŠARENI MALI SVIJET“
16. 06. 2008. godine u prostorijama naše škole upriličena je promocija zbirke poezije
„Šareni mali svijet“ Rahmane Kolenda.  Prisutni su uživali u prekrasnom programu koji su priredili nastavnici Fadila Mešanović i Sead Handžo u saradnji sa našim vrijednim talentiranim učenicima. Ovom izuztenom događaju prisustvovalo je oko 300 posjetilaca. 

Ferida Duraković i Željko Ivanković, poznati književnici su bili promotori Rahmine prve knjige. Osim njih o knjizi i samoj ideji za ovaj projekat govorila je nastavnica Fadila, dok su Rahmine pjesme osim nje, kazivali naši učenici: Nađa Dupovac, Nerma Japalak, Selma Neradin, Irma Cigić, Aida Kazić, Amra Smajić, Tarik Japalak, Lutvo Tucaković, Enesa Marić, Almira Dulić, Amir Jasika, Ninna Dlouhi i Azra Mustafić. 
Najmlađi među učesnicima  je bio petogodišnji dječak Almedin Kolenda, kome je posvećena ova knjiga i ovo veče.
Prisutnima se prigodnim govorom obratio i direktor škole Osman Kazazović koji nije krio  radost i sreću što je upravo naša učenica Rahmana Kolenda, autorica prve dječije knjige na općini Hadžići. U svom obraćanju uputio je iskrenu zahvalnost načelniku Hamdi Ejuboviću i svima koji su pomogli da ova knjiga ugleda svjetlost dana. Toplo se zahvalio i čestitao Rahmani na velikom trudu i njenoj nastavnici Fadili koja je primijetila njen talent i uložila nadljudski napor da se njene pjesme nađu među koricama ove divne knjige. 
Nakon direktora škole prisutnima se obratio i Hamdo Ejubović, načelnik Općine koji je s ponosom istakao da je ova knjiga i ovaj događaj od izuzetne važnosti za sve nas na općini, te da ovakve talente treba pratiti i podržavati. 

Načelnik je uručio računar Milanu  Žuži, izuzetnom matematičaru i novčanu nagradu Emini Tufo. 
Prisutni su imali posebnu čast i zadovoljstvo da upoznaju sjajnu mladu pjesnikinju Mirzetu Memišević, koja je uvijek spremna da podrži naše talentirane učenike i vrlo nam je draga gošća na našim  priredbama i poetskim druženjima.
Sead Handžo je se i ovoga puta pobrinuo za muzički program. Uz njegovu pratnju svi prisutni su uživali i prekrasnim interpretacijama Emine Tufo, naše učenice i gošće iz Zenice Ajne Hasanbegović, koje su  svojim izuzetnim glasovima oduševile sve prisutne.
Naši dragi prijatelji iz Zavoda za zaštitu djece i omladine Pazarić su izveli kompoziciju „Hajde, budi mi drug“ i bilo je impresivno vidjeti i čuti da su svu posjetioci pjevali zajedno sa njima.
Među mnogobrojnim gostima bili su prisutni: gosp. Hamdo Ejubović, načelnik Općine i njegov pomoćnik Enes Kazić, Mirsad Bećirbašić, književnik, Nadžida Šukalo Kika, koja je kao savjetnica nadgledala rad naše škole,  Alma Čardžić, poznata pjevačica, gospođa Zehra Must'o, predsjednik BZK „Preporod“ Hadžići, gosp. Bajro Perva, gospođa  Azra Jasika, direktorica OŠ „9. maj“ Pazarić i uposlenici ove škole,  gosp.Samir Hasanbegović  iz Zenice sa porodicom.
Ovoj promociji su prisustvovali i urednici omiljenih dječijih listova: 

gosp. Emir Vučijak, glavni urednik 5 plusa i gosp. Sabahudin Hadžijalić, glavni urednik „Malih novina“.

Na kaju treba istaći da su ovaj izuzetan događaj propratili i zabilježili: snimatelj Emir Morina i snimatelj  Dženan i novinari  sa mtv „Igman“ Pazarić .
Svim uposlenicima, učenicima naše škole, učesnicima, snimateljima, mtv „Igman“ Pazarić , posjetiocima i onima koji su kupili „Šareni mali svijet“ ili na bilo koji način pomogli u realizaciji ovog projekta i ove promocije iskreno i od srca se zahvaljujemo!

